
Күндү төрөппүт, иитээччи! 

Ханнык ба5арар киhиэхэ көннөрү эт-хаан хамсаныыта эрэ буолбакка, 

кини мэйиитин үлэтин сайыннарар хамсаныы, ол аата нейрогимнастика 

сүҥкэн оруоллааҕа биллэр. Эти-хааны эрчийэр курдук мэйии үлэтин эмиэ 

эрчийиэххэ сеп.  

Нейрогимнастиканы оҕоҕо 4-5 сааһыттан саҕалаан дьарыктыахха сөп. 

Хас биирдии эрчиллиини оҕо кыаҕыттан көрөн 5-7 мүнүүтэ оҥоһуллар. 

Эрчиллиини оҥорорго ахсаанын буолбакка хаачыстыбатын көрүллэр.  

Бу кинигэҕэ нейрогимнастика эрчиллиилэрэ маннык бэрээдэгинэн 

киирдилэр: 

- былчыҥнары көннөрү ууннарыы, эти-сиини имитии; 

- массаастар; 

- харах уонна дорҕооннору саҥарар орган эрчиллиилэрэ; 

- кыра уонна улахан моториканы сайыннарар эрчиллиилэр; 

- былчыҥнары уустук ууннарыы; 

- функциональнай эрчиллиилэр; 

- чабырҕахтар; 

- сөпкө тыыныы эрчиллиилэрэ; 

- релаксация 

О5о эрчиллиилэри толороругар интэриэһэ сүппэтин инниттэн хоһооннору 

кыбытыахха сеп. Бу үлэбитигэр нейрогимнастика эрчиллиилэригэр сөп 

түбэһиннэрэн Лукина А.А. кырачааннарга анаабыт кылгас, оҕоҕо 

өйдөнүмтүө, судургу  хоһооннорун уонна аудиоостуорайаларын 

киллэрдибит. Оҕо эрчиллиилэри толорор кэмигэр кылгас хоһооннору 

киллэрдэххэ кини салҕыбат, хал буолбат. Маны таһынан, мэйиитин үлэтэ 

өссө күүһүрэр, эрчиллии туһата үрдүүр. 



Хамсаныы Хоһоон 

 

        
Улахан атахтар  

Суол устун хаамаллар: 

Топ! Топ! Топ! Топ! 

Хаамаллар да хаамаллар.  

Кырачаан атахтар  

Суол устун сүүрэллэр:  

Топ-топ-топ! Топ-топ-топ!  

Сүүрэллэр да сүүрэллэр.  

«Хардары-таары хаамыы». Бу эрчиллиигэ оҕо көнөтүк турар; 

миэстэтигэр туран эрэ хардыылары оҥорор курдук уҥа атаҕын тобугар 

токурутар; оттон хаҥас илии тоҥолоҕун уҥа атах тобугар уунар; маннык 

хамсаныылар хатыланаллар. Аны хаҥас атаҕын тобугар токурутар; оттон 

уҥа илии тоҥолоҕун хаҥас атах тобугар уунар; хамсаныылар эмиэ 

хатыланаллар. 

Илии-атах тэҥҥэ хамсаныытыгар уонна бинокулярнай көрүүгэ олус 

туһалаах эрчиллии буолар. Бу эрчиллии кэлин сурук-бичик, ааҕыы уонна 

истээһин дьоҕура сайдарыгар сабыдыаллыыр. Уопсайа бу эрчиллиини оҕо 

кыаҕыттан көрөн 5-10 төгүл оҥоруохха сөп.  



Хамсаныы Хоһоон 

Мин ийэм миэхэҕэ  

Бэрэски буһарда  

Бу курдук  

Бу курдук  

Бэрэски буһарда  

     Оҕо бу хоһоону саҥара-саҥара мээчигинэн ытыһын массаастанар, 

мээчигинэн бэрэски курдук ытыһыгар төкүнүтэр-бөкүнүтэр 

 

 

3. Харах эрчиллиилэрэ мэйии өлүүскэлэрин (полушарие) хардарыта 

дьайсыыларын, үөрэҕи ылыныыны, тулалыыр эйгэни болҕойон көрөргө 

үөрэтэр: 

Хамсаныы Хоһоон 

Чолк-чолк,(эриллэҕэс оһуор)  

Сарайтан  

Мэник таммах (таммаҕы ойуулуур)  

Ыстанна  

Был-бал (түөрт муннугу ойуулуур)  

Бадараан  

Чалбах бөҕө (төгүрүгү ойуулуур)  

Таҕыста  



"Эриллэҕэс оһуор". Оҕо салгыҥҥа икки илиитинэн тэҥҥэ эриллэҕэс 

оһуору   ойуулуур (спираль), хас биирдии ойуута ортоку сурааһын икки 

өттүгэр буолуохтаах. Бу эрчиллиини олорон эрэ оҥорорго оҕо тилэҕинэн 

эмиэ ойуулуон сөп. Кэлин эриллэҕэс оһуор оннугар араас эттиктэри (сүрэх, 

көнө муннук, төгүрүк) уруһуйдатан уустугурдан биэриэххэ сеп.  

Хамсаныы Хоһоон 

          Тук-тук-тук 

Тоҥсоҕой 

Тоҥ тиити 

Тоҥсуйда 

Тук-тук-тук 

Тук-тук-тук 

Тоҥ тиити 

Тоҥсуйда 

 

«Сутурук – ойоҕос – ытыс» эрчиллии оҥорор: оҕо ытыһын умса 

сытыарар, ойоҕос туруорар, онтон сутурук туттар 

 

 

 

      Бу эрчиллии 10 бастакы хатылааһынын оҕо улахан киһини кытта үтүктэн 

оҥорор, онтон бэйэтэ холонор.  



4. Саҥарар орган эрчиллиилэрэ саҥарар аппарат уонна тылы сөпкө 

саҥарыыны тупсарар: 

Кыптыыйынан  

Чык-чык-чык 

Кумааҕыны кырыйдым 

Кып-кыра 

Чычып-чаап  

Чыычааҕы оҥордум 

 

5. Кыра уонна улахан моторика эрчиллиилэрэ мэйии өлүүскэлэрин 

хардарыта дьайсыыларын сайыннарар, бэйэ көҥүлүттэн тутулуга суох 

хамсаныылары намтатар, вестибулярнай аппараты, өйү сайыннарар; 

Хамсаныы Хоһоон 

Кутуйах хороонун таһыгар  

Куоска дьиэ туттубут,  

Дьиэтин тула олбуордаах  

Олбуор тула мастардаах  

 

Тарбахтары көнөтүк тутабыт, төбөлөрүттэн сыһыарабыт. Уҥа илии 

тарбахтарынан күүспүтүнэн хаҥас илии тарбахтарын баттыыбыт. Бу 

хамсаныылары хас биирдии тарбахха оҥоробут, 10 хатылыыбыт. 

 

 

 



Хамсаныы Хоһоон 

Лаампабыт уота 

(уунаҥныыр) 

Умайар-умуллар 

(хомуллар) 

Умуллар-умайар 

(уунаҥныыр) 

Чыпчыҥныы саҕыллар 

(хомуллар) 

 

"Дьуос". Оҕо көхсүгэр сытан эрэ илиитин төбөтүн кэннинэн өрө көтөҕөр, 

төһө кыалларынан уунаҥныыр. Онтон корпуһун көтөҕөн тобугар аҕалар, 

иннигэр төҥкөйөр, а.э. хомуллар, илиитинэн атаҕын аннынан кууһар. Бу 

эрчиллии 5-6 төүл оҥоһуллар. Хас биирдии эрчиллиини хатылыах иннинэ 

сытан сынньаныллар. 

 

 

7. Функциональнай оонньуулар уонна эрчиллиилэр оҕо бэйэ-бэйэни 

кытта алтыһарыгар, пааранан уонна бөлөҕүнэн үлэҕэ аналлаахтар. 

Болҕомтолоох буолууну сайыннараллар, кыйыттыыны уонна 

гиперактивноһы намтаталлар.  



Хомурдуос, хомурдуос! 

Эн ханна көттүҥ? 

- Минньигэс сэбирдэх 

Көрдүү көттүм 

Жж-Жж-Жж! 

Бу хоһоону оҕолор паараҕа 

арахсан оруолларынан этиэхтэрин 

сөп.  

Бииргэһэ - оҕо, иккиһэ - 

хомурдуос буолар. 

  

9. Сөпкө тыыныы эрчиллиилэрэ туругу чэбдигирдэргэ, бэйэни 

хонтуруолланарга, болҕомтолоох буоларга туһуланаллар - бу барыта оҕо 

айманыытын, омунун кыччатар. Тыҥа сабардамын улаатыннарар, хаан 

эргиирин тупсарар; диафрагма үлэтин көмөтүнэн иһинээҕи органнар 

массаастаналлар. Сөпкө тыыныы эрчиллиилэрэ оҕо уопсай доруобуйата, 

туруга тупсарыгар көмөлөһөр. 



 

Куобах түүтэ бэргэһэлээх 

Току-току ньээм-ньээм, 

Бэргэһэҕин эн устууй, 

Итииргиириҥ буолуо дии 

(Муннунан салгыны эҕирийэн 

баран үрүү) 

 

 

                  

Оҕону толору тыынарга үөрэтэбит. Ол аата түөһүнэн уонна иһинэн тэҥҥэ 

тыыныы буолар. Бастаан көхсүгэр сытан, онтон олорон уонна эрчиллии 

түмүгэр туран тыынабыт. Оҕо сөпкө тыынарыгар, уҥа илиитин түөһүгэр 

уурабыт, хаҥас илиитин - иһигэр, салгыны эҕирийэбит - тута түһэбит - 

салгыны эҕирийэбит - тута түһэбит. 

 

 

 



10. Релаксация хас биирдии дьарык кэннэ оҕо сынньанарыгар, 

уоскуйарыгар, налыйарыгар аналлаах. Релаксация диэн судургу, улахан 

психологическай уонна медитативнай сыалы эккирэппэт. Манна оҕолор 

сиргэ сыталлар, налыйаллар, уоскуйаллар. Бу кэмҥэ оҕолорго Лукина А.А 

телеграм каналыгар баар аудиоостуоруйалары иһитиннэрэбит 

https://t.me/sakhaostuoruya  

Оҕо нейрогимнастиканан дьарыктаннаҕына үөрэр, сүргэтэ көтөҕүллэр, 

дуоһуйар, доруобуйата тупсар. Нейрогимнастика доруобуйатыгар 

хааччахтаах оҕолорго олус туһалаах. Нейропсихологическай коррекция 

(көннөрүү) ньиэрбэ үлэтин хаамыытын тупсарар, кыра уонна улахан 

моториканы сайыннарар, маны таһынан болҕомто, өйгө тутуу уонна да атын 

психическай функциялары сайыннарыы нөҥүө өй үлэтин үрдэтэр. 

